
Lurrikarak urtegiak eragin dituela dio Kataluniako txosten batek 

Bartzelonako Lurraren Zientzien Jaume Almera Institutuak Vienan aurkeztu du ikerketa.

 
EDURNE ELIZONDO - IRUÑEA Itoizko Koordinakundeak ezagutarazi zuen atzo Katalunian egindako txosten batek urtegia betetzeko lanekin lotu dituela irailaz geroztik Itoitz inguruan gertatutako lurrikarak. Bartzelonako Lurraren Zientzien Jaume Almera Institutuak egin du aipatu ikerketa lana, eta berriki aurkeztu du Vienan (Austria), Europako Batasunak antolatu batzarraren harira. 

Institutu horretako kideek sismografoen sarea jarri zuten urtegiaren inguruan, irailaren 18an Lizoainen orain arteko lur mugimendurik handiena gertatu ondoren (4,6 gradukoa Richter eskalan). Tresna horien bidez jasotako datuetan oinarrituta, nabarmendu dute lurrikaren erdiguneak azalean hamar kilometro koadroko eremuan daudela, urtegitik hiru kilometrora. Lur azpian, halaber, sei kilometroko sakoneran daude mugimenduen erdigune gehienak, failen gainean. Datu horiek kontuan hartuta lurrikarak urtegia betetzeko lanek eragin dituztela azpimarratu dute txostenaren egileek.Jaume Almera Institutuak «nazioartean ospe handia» duela erran zuen Itoizko Koordinakundeko abokatu Jose Luis Beaumontek atzoko agerraldian. Argitu zuen, halaber, Espainiako Ikerketa Zientifikoen Kontseilu Nagusiaren (CSIC) menpe dagoela institutu hori; kontseilua, berriz, Espainiako Ingurumen Ministerioaren menpe dago.Beaumontek gaineratu zuen Jaume Almera Institutuak Itoizko urtegiaren inguruan jarritako sismografoen sareak 326 lur mugimendu jaso zituela irailetik abendua bitarte, Espainiako Geografia Institutuak baino gehiago, alegia. Azken erakunde horrek 240 lurrikararen berri eman du, irailetik 2005eko apirilera. 

Egoera kontuan hartuta, Itoizko urtegia husteko beharra berretsi zuen Itoizko Koordinakundeko abokatuak, «segurtasunaren alde». Une honetan 561 metroko mailan da ura; 187 hektometro ur daude pilatuta. Urtegia husteko eskatzeko manifestazioa eginen du Itoizko Koordinakundeak, hain zuzen ere, hurrengo maiatzaren 28an, Iruñean. 18:00etan abiatuko da autobus geltokitik. 

Narbona ministroak txostenak eskatu ditu Urtegiaren egoerak Itoizko Koordinakundeko kideengan sortzen duen kezka kontuan hartuta, Beaumont abokatuak «ontzat» eman zituen joan den igandean egunkari batean Espainiako Ingurumen Ministro Cristina Narbonak egindako adierazpenak. Kazetariak urtegiaren inguruan gertatu lurrikaren, ezker magalaren mugimenduaren eta txostenen inguruan galdetu ondoren, Narbonak erantzun zuen beste bi txosten eskatu dizkiela Bideko Ingeniarien Elkargoari eta Geologoen Elkargoari. Txostenen egileek hizpideen aldetik independente izan behar dutela nabarmendu zuen Narbonak. Kontu handiz jokatzeko beharra azpimarratu zuen, halaber. 

«Behingoz, zentzuz jokatu du Itoizko urtegiko arduradunetako batek. Pozgarria da hori, are gehiago hala mintzatu dena proiektuaren arduradun nagusia bada», erran zuen Beaumontek.Narbonak beste bi txosten eskatu izanak agerian uzten du, Itoizko Koordinakundearen arabera, orain arte Ebroko Ur Konfederazioak egindakoak ez dituela nahikotzat jotzen. Ildo horretan, Ebroko Ur Konfederazioko presidente Jose Luis Alonsok berriki errandako hitzak gogora ekarri zituen Jose Luis Beaumontek: «Ezkerreko magala Zainketa Intentsiboen Unitatean dela erran berri du Alonsok. Kontrolpean dutela erran nahi omen zuen. Baina egia hori da, ezkerreko magalaren egoera oso kaskarra dela».Beaumontek, halaber, atzo bertan Nafarroako Gobernuko presidente Miguel Sanzek egindako adierazpenak hizpide izan zituen. Sanzek azpimarratu zuen Narbonak eskatutako txostenen berri ez zuela. «Zalantzan jarri behar ditugu Sanzen hitzak. Narbonak Ebroko Ur Konfederazioko kideekin harreman estua du; eta Nafarroako Gobernuaren eta Ebroko Ur Konfederazioaren harremana, aldi berean, oso ona da».Sanzek, hain zuzen ere, behin eta berriz errandakoa berretsi zuen atzo: «Itoizko urtegiaren alde lan egin dugun alderdiok oso lasai gaude obraren segurtasunari eta bermeei buruz». Nafarroako Gobernuko buruak gaineratu zuen ez duela inoiz zalantzan jarri orain arte egindako txostenak alderdikeriarik gabekoak ez zirenik. «Ez dakit Narbona ministroak zer erran nahi duen txosten alderdikeriarik gabekoak aipatzen dituenean; nik beti pentsatu dut egindako txostenak halakoak zirela».Miguel Sanzek nabarmendu zuen hurrengo urtean «Iruñerriak Itoizko ura etxean izanen» duela, Nafarroako ubideari esker. 

